
Мэта: стварыць умовы для замацоўвання ведаў аб аднародных членах сказа; садзейнічаць развіццю вуснай і пісьмовай мовы, памяці, кемлівасці; садзейнічаць выхаванню сяброўскіх адносін, самастойнасці, арганізаванасці.
Абсталяванне: карткі №1, №2, №3 з заданнямі, тэставыя заданні, геаметрычныя фігуры (квадрат, круг, трохвугольнік)
ХОД УРОКА
І. Арганізацыйны пачатак урока
   Дзеці, я вельмі рада вас усіх бачыць. 
   Залатое цуда-сонца!

   Загляні да нас у ваконца!

   Нам здароўе зберажы, і вучыцца памажы!

ІІ. Настрой вучняў на работу
     Пакажыце, калі ласка, з якім настроем вы гатовы працаваць на ўроку. Калі вы гатовы да работы, пакажыце мне раскрытую далоньку (“сонейка”), а калі хвалюецеся ці няўпэўнены ў сабе – сціснутыя ў кулачок пальчыкі (“хмарка”). Цяпер падзяліцеся сваім “сонейкам” з суседам, працягніце яму руку. Гэта будзе азначаць: “не хвалюйся, я табе дапамагу”. 

ІІІ. Аб’яўленне тэмы і мэты ўрока
      Сёння на ўроку мы замацуем атрыманыя веды аб аднародных членах сказа.
ІV. Хвілінка чыстапісання

шШш             цЦц
ШшШ            ЦцЦ
іцы   аша   ошт   цца   шк
школа, на, вуліцы, і, магазін, нашай, знаходзяцца, пошта
(Са слоў складзіце і запішыце сказ з аднароднымі членамі сказа)
(На нашай вуліцы знаходзяцца школа, пошта і магазін)

– Якія члены сказа называюцца аднароднымі? (Адносяцца да аднаго і таго ж слова і адказваюць на адно і тое ж пытанне.)
– Назавіце аднародныя члены сказа ў гэтым сказе і слова да якога яны адносяцца. 
V. Замацаванне вывучанага
 – Давайце, дапоўнім сказы аднароднымі членамі сказа.
    Гульня “Хто болей?” (Настаўнік гаворыць сказ, вучань паўтарае і дабаўляе сваё слова і г.д.)

1-ы рад     У прадуктовы магазін прывезлі малако, ..., …, …, …   .

2-і рад       У пенале ляжыць аловак, ..., …, …, …  .

3-і рад       На клумбе раслі астры, ..., …, …, …  .

– Якімі членамі сказа могуць быць аднародныя члены сказа?

(Дзейнікамі, выказнікамі, даданымі членамі сказа.)
– Як мы будзем іх падкрэсліваць?

(Аднародныя  дзейнікі – адной рыскай, аднародныя  выказнікі – дзвюма, аднародныя даданыя члены сказа – хвалістай лініяй)
(Вучням прапаноўваецца выцягнуць карткі. На картках ёсць абазначэнні падкрэслівання дзейнікаў, выказнікаў, даданых членаў сказа. Хто атрымаў картку з _______, выпісвае з тэксту сказы  з аднароднымі дзейнікамі, хто атрымаў картку з ‗‗‗‗‗‗‗, выпісвае сказы з аднароднымі выказнікамі, хто атрымаў картку з ~~~~~~, выпісвае сказы з аднароднымі даданымі членамі сказа. Вучні працуюць з тэкстам, які змешчаны на картцы №1 (дадатак 1))
VІ. Фізкультхвілінка

      Бураціна пацягнуўся,

      Раз нагнуўся, два нагнуўся, тры нагнуўся,
      Рукі ўбокі ён развёў,

      Мабыць ключык не знайшоў.
      Каб ключык дастаць

      На дыбачкі трэба стаць.
– Назавіце ў фізкультхвілінцы аднародныя члены сказа. (Пацягнуўся, нагнуўся, развёў, не знайшоў)

 –Як на пісьме паміж сабой аддзяляюцца аднародныя члены сказа? 

(Коскамі альбо злучнікамі)

–Калі няма злучнікаў?

(Коскамі)
– Калі ёсць злучнік і, калі трэба ставіць коскі?
( Калі злучнік паўтараецца некалькі разоў)
–Перад якімі злучнікамі заўсёды ставіцца коска? (А, але)

Вучні працуюць з карткай №2 (дадатак №2)
(У каго на парце ляжыць круг  выпісваюць сказы са злучнікам але, у каго квадрат – са злучнікам а, у каго трохвугольнік – са злучнікам і.)

– Як адрозніць паміж сабой сказы з аднароднымі членамі ад складаных сказаў?

(У складаных сказах дзве граматычныя асновы, а ў сказах з аднароднымі членамі адна граматычная аснова.)

Работа ў парах
Вучні працуюць з карткай №3 (дадатак №3)
(На картках запісаны два сказы: з аднароднымі членамі і складаны сказ; 

І варыянт выпісвае сказ з аднароднымі членамі, а ІІ варыянт – складаны сказ.)

V. Тэставая работа (дадатак № 4)

(Пасля таго, як вучні рашылі тэсты, праводзіцца ўзаемаправерка: настаўнік чытае адказы, калі зроблена правільна вучні ставяць свайму сябру +, калі зроблена няправільна –   -, а потым выстаўляюць адзнакі)

Правільныя адказы
1. 3 
2. 1

3. 2
4. 1

5. 3

6. 2

7. 3
Адзнакі

7 правільных адказаў – 9
6 правільных адказаў – 8

5 правільных адказаў – 7

4 правільныя адказы  – 6

3 правільныя адказы  – 5

2 правільныя адказы  – 4

1 правільны адказ       – 3

VІ. Дамашняе заданне
Складзіце апавяданне “Восень”, ужываючы сказы з аднароднымі членамі.

VІІ. Падвядзенне вынікаў урока
(Вучні становяцца ў круг перад дошкай і кожны гаворыць, што ён даведаўся і запомніў пра аднародныя члены сказа)
VІІІ. Рэфлексія

Прыйшоў час развітвацца. 
Калі ўрок вам спадабаўся, вам было ўсё зразумела і цікава, скажыце мне пра гэта сказам з аднароднымі членамі сказа.
Калі вам было сумна на ўроку і нецікава, скажыце звычайным сказам.
Дадатак №1
Картка №1
Змянілася, папрыгажэла сучасная вёска. Людзі пабудавалі новыя дамы, клуб, школу, бальніцу і дзіцячы садок. Каля гэтых будынкаў раскінуліся ўтульныя дворыкі, пляцоўкі, кветнікі.

Дадатак №2
Картка №2

Наташа чытала апавяданне ... не казку. Дзень быў сонечны ... халаднаваты. Высокае ... чыстае неба сінела над намі.  ... у няшчасці ... у радасці без сяброўства чалавеку нельга быць.

Дадатак №3
Картка №3

 З дрэў ападае жоўтае, чырвонае лісце.

 Разгулялася завіруха, глуха шумелі дрэвы.

Картка №3

Лясамі ды азёрамі багаты родны край.

Жылы дрэў напоўніліся сокам, ручаі імкнуцца да ракі.

Картка №3

Сядзіць мядзведзь на калодзе, на скрыпачцы грае.

Надышлі замаразкі, яны ўсё мацнелі і мацнелі.

Картка №3

Ціха вецер вее і траву варушыць.

Неба стала чыстым і высокім, і пяюць вясёлыя шпакі.

Картка №3

Зачыніўся люк, зароў рухавік.

Жураўлі то кланяюцца адзін аднаму, то распускаюць крылы.

                                              Тэст                                                Дадатак №4
1. Абвядзі кружочкам нумар сказа з аднароднымі членамі

    1) Да пабачэння, зямля.

    2) Мая мама працуе ў магазіне.

    3) Усё навокал жыве, дыхае.

2. Абвядзі кружочкам нумар сказа з аднароднымі дзейнікамі

   1) На лузе квітнеюць званочкі, рамонкі, васількі.

   2) Кожны чалавек павінен берагчы мір, працу і спакой на зямлі.

3. Абвядзі кружочкам нумар сказа з аднароднымі выказнікамі

    1) Маладыя сосны і бярозы цягнуцца да сонца.

    2) Шумяць, стогнуць старыя дрэвы.

4. Абвядзі кружочкам нумар сказа з аднароднымі даданымі членамі сказа

    1) Дні стаялі пахмурныя, дажджлівыя, халодныя.

    2) Толькі капуста і буракі засталіся.

5.  Якія словы злучаюць аднародныя члены сказа

     1) а, і, пры

     2) а, і, на

     3) але, а, і

6. Абвядзі кружочкам нумар сказа, дзе правільна пастаўлены знакі прыпынку 

     1) На стале былі цукеркі і чай, і пірог.

     2) На стале былі цукеркі, і чай, і пірог.

     3) На стале былі цукеркі, і чай і пірог.

7. Абвядзі кружочкам нумар, дзе правільна выпісаны паясняльныя словы пры аднародных членах сказа

     Восень садзіцца на жоўтыя бярозы, чырвоныя клёны, бурыя асінкі.

1) восень, жоўтыя, чырвоныя, бурыя

2) бярозы, клёны, асінкі
3) жоўтыя, чырвоныя, бурыя
